
AKTUALEAUTOSTRADA PRISHTINË - GJILAN:
PROJEKTI QË KALOI NËPËR
GJASHTË QEVERI DHE ENDE 

S’U PËRFUNDUA
BISEDË TELEFONIKE ME PUTININ
PËR UKRAINËN, FINLANDA DHE
NORVEGJIA KËRKOJNË PËRPARIM
DREJT PAQES F. 2

KURTI URON SHQIPTARËT PËR DY
MANDATET NË KUVENDIN E SERBISË:
BASHKIMI TË VAZHDOJË F. 7

“TRIUMFI DARDAN” DËSHMON
RRITJEN E BASHKËPUNIMIT
NDËRKOMBËTAR TË FSK-së F. 7

MBI 1 MILIARD EURO PAGOI KOSOVA
PËR ENERGJINË E IMPORTUAR QË
NGA VITI 2021 F. 6

ZRRE AUTORIZON TRI PROJEKTE
SOLARE ME KAPACITET
PREJ 108.2 MW F. 8

EKONOMI

SPORT

KOSOVA U15 E MBYLL FAZËN E
PARË NË BAKU ME TRI FITORE F. 11

Në tetë vjet, autostrada Prishtinë
- Gjilan ka mbetur e
papërfunduar, pavarësisht
ndërrimit të gjashtë qeverive me
mandate të ndryshme. Gabimet
në projektim, problemet me
shpronësimet dhe parregullsitë

në zbatimin e kontratave e kanë
shoqëruar ndërtimin, ndërsa
afatet janë shtyrë vazhdimisht
dhe kostoja e parashikuar është
më shumë se dyfishuar. Më 14
tetor, nuk u vërejt asnjë makineri
duke punuar. Në terren punonin

vetëm pak punëtorë. Disa
vendosnin mbrojtëse anësore të
rrugës në njërin nga segmentet e
asfaltuara, dy të tjerë i lidhnin
gypat për kabllot elektrike, ndërsa
një punëtor largonte me lopatë
copa asfalti nga rruga 

GLPS KËRKON ADRESIMIN
E MANGËSIVE PARA
VOTIMIT NË LEXIM TË DYTË
TË PROJEKTLIGJIT PËR
BYRONË E KONFISKIMIT 
TË PASURISË F. 7

MBI 700 MIJË EURO
SHPENZIME PËR TRE
MUAJ, CILI SUBJEKT
POLITIK SHPENZOI
MË SHUMË? F. 3

UASHINGTON, 27 TETOR -
Presidenti amerikan Donald
Trump ka shprehur dyshimet
e tij se zgjedhjet braziliane,
duke thënë se “duken si
zgjedhje të manipuluara”.
I pyetur nga një gazetar në
lidhje me humbjen e djalit të
aleatit të tij dhe ish
presidentit, Jair Bolsonaro, i

cili e kishte mbështetur
fuqimisht Trumpin,
presidenti amerikan tha se
zgjedhjet “më dukeshin sikur
ishin diçka e tmerrshme.
Sinqerisht, dukeshin si
zgjedhje të manipuluara”.
“Unë nuk mora një qëndrim
në favor të njërës ose tjetrës,
por më dukej e tmerrshme.

Unë nuk qeveris Brazilin, por
Shtetet e Bashkuara. Më
pëlqen Lula, shkoj shumë
mirë me të, por zgjatja e orarit
që iu dha ishte shumë e
çuditshme”, tha Trump, duke
shtuar se:  “E dini, zgjedhjet
duhet të jenë të
pakontestueshme. Më
dukeshin shumë keq. Nuk

mora një qëndrim. Nuk
mbështeta askënd ose asgjë,
por i pashë zgjedhjet.
Dukeshin kaq të korruptuara
dhe kaq të tmerrshme”, tha ai.
Presidenti amerikan po i
referohej zgjatjes së votimit
me dy orë, një vendim mjaft i
paprecedentë në historinë e
vendit.

DJALI I BOLSONAROS HUMBI ZGJEDHJET NË BRAZIL, 
REAGON TRUMPI: NUK MBAJTA ANËN E ASKUJT, 

POR MU DUKËN TË MANIPULUARA

KIEV, 27 TETOR - Presidenti i
Finlandës, Alexander Stubb,
dhe kryeministri i Norvegjisë,
Jonas Gahr Støre, kanë zhvilluar
një bisedë telefonike me
presidentin rus, Vladimir Putin,
për të diskutuar zhvillimet e
fundit të luftës në Ukrainë dhe
mundësitë për t’i dhënë fund
konfliktit.
Sipas një njoftimi nga zyra e
presidentit finlandez,
telefonata ishte një vijim i
takimit të zhvilluar javën e
kaluar në Oslo, ku Stubb dhe
Støre pritën bisedimet mes
përfaqësuesve amerikanë dhe
ukrainas. Dy liderët synojnë të
avancojnë përpjekjet
diplomatike për t’i dhënë fund
luftës së nisur nga Rusia kundër

Ukrainës, shkruan Guardian.
“Qëllimi i telefonatës ishte t’i
përcilleshin drejtpërdrejt
presidentit Putin mesazhe
lidhur me negociatat e

ardhshme, me synimin për të
ndihmuar në përfundimin e
luftës”, thuhet në deklaratën
zyrtare.
Biseda lidhet gjithashtu me

takimet e pritshme në Abu
Dhabi, ku pritet të zhvillohen
negociata trepalëshe mes
Rusisë, Ukrainës dhe Shteteve
të Bashkuara në fillim të muajit
nëntor.
Pas telefonatës, presidenti
finlandez Alexander Stubb i
cilësoi diskutimet si “të
drejtpërdrejta dhe
përmbajtësore”, duke theksuar
se përfundimi i luftës kërkon
dialog të drejtpërdrejtë me
Moskën.
Edhe kryeministri norvegjez
Jonas Gahr Støre nënvizoi
rëndësinë e uljes së tensioneve,
duke paralajmëruar për pasojat
e rënda njerëzore dhe materiale
të konfliktit. “Lufta ka kosto të
jashtëzakonshme njerëzore dhe

materiale. Vuajtjet dhe
shkatërrimet do të ndikojnë te
brezat e ardhshëm. Gjatë
telefonatës, theksuam
rëndësinë e uljes së
përshkallëzimit”, u shpreh
Støre.
Finlanda dhe Norvegjia, të cilat
ndajnë kufi me Rusinë dhe
mbështesin Ukrainën, kanë
interes të përbashkët për
ruajtjen e stabilitetit dhe
sigurisë në rajonin e Detit Baltik
dhe në veriun e largët të
Europës.
Në deklaratën zyrtare theksohet
gjithashtu se Stubb dhe Støre
zhvilluan bisedën në cilësinë e
drejtuesve të vendeve të tyre
dhe jo në emër të Europës si një
e tërë.

BISEDË TELEFONIKE ME PUTININ PËR UKRAINËN, FINLANDA 
DHE NORVEGJIA KËRKOJNË PËRPARIM DREJT PAQES

PRISHTINË, 27 TETOR - Lista
Studentore, një grupim politik
me 250 përfaqësues që sapo fitoi
zgjedhjet parlamentare në Serbi,
ka shmangur qëllimisht
përcaktimin e një udhëheqësi.
Ndërsa ende nuk dihet se kush
do të jetë kryeministri i Serbisë,
më poshtë janë disa nga
personalitetet e njohura që
përfaqësojnë këtë lëvizje.
Dejan Shoshkiq është ekonomist
dhe ka shërbyer si guvernator i
Bankës Kombëtare të Serbisë nga
viti 2010 deri më 2012. Ai është
ndër të paktët anëtarë të listës me
përvojë në poste të larta
shtetërore. Që nga dorëheqja nga
Banka Kombëtare, ai e ka
denoncuar shpesh korrupsionin
në vend, për të cilin ka thënë se
është “shumë më i përhapur [në
Serbi] sesa në vendet fqinje”.
Shoshkiq, 59 vjeç, është zotuar se
një qeveri e Listës Studentore do
t’i largojë “kuadrot e këqija” nga
postet shtetërore dhe do të nisë
hetime për pronat në zotërim të
zyrtarëve publikë. Ai është
zotuar, gjithashtu, se lista do t’i
përshpejtojë reformat e
nevojshme për anëtarësimin e
Serbisë në Bashkimin Evropian,

ndërsa vendimi përfundimtar
për anëtarësim do të merrej
përmes referendumit.
Shoshkiq i ka kritikuar sanksionet
perëndimore ndaj Rusisë dhe ka
kërkuar që Brukseli ta rishikojë
qasjen ndaj Kremlinit.
Ilija Srdanoviq është kardiolog
dhe profesor në Universitetin e
Novi Sadit. Ai është 56 vjeç dhe në
shtator u emërua bartës i Listës
Studentore.
Srdanoviq nuk e ka përjashtuar
mundësinë që të marrë postin e
kryeministrit, por ka thënë se
lista ka “më shumë se një
kandidat për secilin post”. Sipas
tij, grupimi politik do t’i japë
përparësi luftës kundër “krimit të
organizuar dhe korrupsionit”. Ai i
ka mbështetur pretendimet e
Serbisë ndaj Kosovës dhe ka
thënë se vendimin për
anëtarësimin e mundshëm të
Serbisë në BE “do ta marrin
qytetarët”.
Dejan Bodiroga, ish-yll i
basketbollit, aktualisht është
president i Euroligës së
Basketbollit, me seli në Spanjë.
Mediat serbe e kanë cilësuar 53-
vjeçarin si “emrin më të njohur”
të listës, ndonëse qëndrimet e tij

politike mbeten të paqarta. Ai e
ka dënuar trajtimin e
protestuesve studentë nga
qeveria dhe paraqitjen e tyre si
“terroristë”. Gjatë tubimeve
protestuese, ai u ka bërë thirrje
protestuesve të “luftojnë për liri,
për dinjitet, për një shoqëri ku
nuk do të ketë urrejtje apo
përçarje, por respekt të ndërsjellë,
drejtësi dhe solidaritet”.
Estela Radonjiq Zhivkov është
eksperte e trashëgimisë kulturore,
e cila u bë një nga figurat kryesore
të skandalit që shpërtheu lidhur
me planet për ndërtimin e një
hoteli me markën Trump në
vendin ku ndodhet ndërtesa e
Shtabit të Përgjithshëm në
Beograd, e dëmtuar nga
bombardimet e NATO-s.
Si zëvendësdrejtoreshë e Institutit
Republikan për Mbrojtjen e

Monumenteve të Kulturës në
Serbi, Zhivkov e akuzoi qeverinë
se kishte shkelur ligjin për
trashëgiminë kulturore për t’i
hapur rrugë projektit. Më pas, ajo
u shkarkua nga posti i
zëvendësdrejtoreshës.
Ajo ka thënë se përparësia e saj në
një qeveri të Listës Studentore do
të jetë “rikthimi i pavarësisë dhe
integritetit profesional në
institucionet e mbrojtjes së
trashëgimisë”, si dhe garantimi që
ekspertët të mund të marrin
vendime “vetëm në bazë të ligjit
dhe rregullave të profesionit, pa
presione politike dhe
ekonomike”.
Inxhinieri Zoran Gjajiq ishte ndër
të parët që fajësoi publikisht
korrupsionin për shembjen
vdekjeprurëse të strehës së
stacionit hekurudhor në Novi
Sad. Gjatë angazhimit të tij në
këtë objekt si konsulent për
punimet me gur - që përfundoi
më 2023 - ai fotografoi dhe
raportoi atë që e konsideronte
cilësi të dobët të punimeve, që
përbënte rrezik.
Gjajiq, 71 vjeç, ka shprehur
kritika të ashpra ndaj ish-
udhëheqësit serb, Aleksandar

Vuçiq. Ai u arrestua në prill të vitit
2025, pasi u bëri thirrje njerëzve
të votonin për dënimin me
vdekje të presidentit të
atëhershëm. Pas fitores së Listës
Studentore në zgjedhje, ai u
zotua se Vuçiq do të përballej me
akuza për tradhti të lartë dhe
shkroi se “po vjen koha e së
vërtetës dhe e drejtësisë!”.
Tihomir Staniq është aktor i
lindur në territorin e Bosnje e
Hercegovinës së sotme, i cili ka
luajtur në më shumë se 130
prodhime filmike dhe televizive.
Në tetor të vitit 2025, aktori 65-
vjeçar dha dorëheqje nga
Akademia e Arteve në Beograd,
bashkë me disa kolegë, për shkak
të asaj që e përshkruan si “shkelje
të rëndë të praktikës dhe
integritetit akademik, që kulmoi
me kërcënime ndaj studentëve”.
Aktori veteran ka kërkuar
largimin e ndikimit politik nga
institucionet kulturore të Serbisë
dhe ka thënë se qeveria e Vuçiqit
“filloi të përcaktonte se kush do ta
drejtonte teatrin, si do të
funksiononte ai, kush do të
punonte e kush jo, kujt do t’i jepej
një mundësi dhe kush do të
ndëshkohej”.

KUSH ËSHTË NË KRYE? FIGURAT E LËVIZJES POLITIKE 
TË MBËSHTETUR NGA STUDENTËT NË SERBI

PRISHTINË, 27 TETOR - Komisioni
Qendror i Zgjedhjeve (KQZ) ka
publikuar raportet e shpenzimeve
për tremujorin e tretë të vitit 2026,
përkatësisht për periudhën
korrik–shtator, të subjekteve
politike të përfaqësuara në
Kuvendin e Kosovës.
Sipas njoftimit të KQZ-së,
publikimi i raporteve bëhet në
përputhje me Ligjin për
Financimin e Subjekteve Politike, i
cili përcakton detyrimin e partive
për të dorëzuar raportet
financiare në Zyrën për
Regjistrim, Certifikim dhe
Kontrollin Financiar të Subjekteve
Politike.
Dokumentet financiare janë
publikuar në faqen zyrtare të
KQZ-së dhe mundësojnë
shqyrtimin e shpenzimeve të
deklaruara nga subjektet politike
gjatë kësaj periudhe.
Në mesin e raporteve të
publikuara janë ato të Lëvizjes
Vetëvendosje (LV), Partisë
Demokratike të Kosovës (PDK)
,Lidhjes Demokratike të Kosovës
(LDK) dhe Aleancës.
Nga analiza e raporteve rezulton
se Lëvizja Vetëvendosje ka
deklaruar shpenzimet më të larta
në mesin e këtyre katër subjekteve
politike gjatë tremujorit të tretë të
vitit.
LV ka raportuar gjithsej 269,544.87

euro shpenzime gjatë muajve
korrik, gusht dhe shtator, shkruan
Telegrafi.
Pjesa më e madhe e këtyre
shpenzimeve lidhet me pagat, të
cilat në total arrijnë në 197,723.02
euro. Në këtë kategori përfshihen
pagat neto të punëtorëve, tatimi
dhe kontributet.
Një tjetër kategori e madhe e
shpenzimeve të LV-së është qiraja,
për të cilën janë deklaruar
48,501.27 euro gjatë tre muajve.
Subjekti ka raportuar po ashtu
shpenzime për udhëtime,
telekomunikim, furnizime,
mirëmbajtje, marketing dhe
shërbime komunale.
Pas LV-së renditet Partia
Demokratike e Kosovës, e cila ka
deklaruar 212,394.66 euro
shpenzime gjatë të njëjtës
periudhë.
Edhe te PDK-ja pjesa më e madhe
e shpenzimeve lidhet me pagat,
me gjithsej 122,030.57 euro.
PDK ka deklaruar gjithashtu
36,606.18 euro për shërbime,
ndërsa për qira janë shpenzuar
13,837.90 euro.
Në kategorinë e marketingut dhe
informimit publik, PDK ka
raportuar 12,826.74 euro
shpenzime. Në raport figuron
edhe një pagesë prej 10 mijë
eurosh për blerjen e një veture.
E treta për nga niveli i

shpenzimeve është Lidhja
Demokratike e Kosovës, me
gjithsej 163,644.98 euro.
Sipas raportit të LDK-së, për paga
janë shpenzuar 107,050.82 euro,
ndërsa për qira janë deklaruar
20,456.10 euro.
Në kategoritë e tjera, LDK ka
raportuar 10,695.83 euro për
furnizime dhe mallra, 8,600 euro
për shërbime kontraktuese, si dhe
6,731.69 euro për karburante.
Nga katër partitë e analizuara,

shpenzimet më të ulëta i ka
deklaruar Aleanca. Ky subjekt ka
raportuar gjithsej 62,675.14 euro
shpenzime për periudhën korrik-
shtator 2026.
Edhe në këtë subjekt një pjesë e
konsiderueshme e shpenzimeve
lidhet me pagat, ndërsa në raport
figurojnë gjithashtu 22,015.05
euro në kategorinë e
shpenzimeve të tjera. AAK ka
deklaruar shpenzime edhe për
telekomunikim, furnizime dhe

shërbime komunale.
Në total, katër subjektet politike
kanë deklaruar 708,259.65 euro
shpenzime gjatë tremujorit të
tretë të vitit 2026.
Dallimi mes LVV-së, si subjekti me
shpenzimet më të larta, dhe PDK-
së është rreth 57 mijë euro, ndërsa
krahasuar me AAK-në,
Vetëvendosje ka deklaruar mbi
206 mijë euro më shumë
shpenzime gjatë të njëjtës
periudhë, raporton Telegrafi.

MBI 700 MIJË EURO SHPENZIME PËR TRE MUAJ, 
CILI SUBJEKT POLITIK SHPENZOI MË SHUMË?

Qendresa RAMA

PRISHTINË, 27 TETOR - Kryetarja e
Kuvendit të Kosovës, Albulena
Haxhiu, gjatë vizitës së saj zyrtare
në Maqedoninë e Veriut, takimin
e parë e zhvilloi me homologun e
saj, kryetarin e Kuvendit të
Maqedonisë së Veriut, Afrim
Gashi.
Haxhiu ka theksuar rëndësinë e
mbështetjes së gjerë
parlamentare për forcimin e
marrëdhënieve ndërmjet dy
shteteve, si nga shumica
parlamentare, ashtu edhe nga
opozita.

Ajo ka vlerësuar se kuvendet e të
dy vendeve kanë rol të veçantë në
thellimin e bashkëpunimit dhe
afrimin e mëtejshëm të Kosovës
me Maqedoninë e Veriut.
Gjatë takimit me Gashin, Haxhiu
ka bërë të ditur se kanë diskutuar
për forcimin e bashkëpunimit
ndërparlamentar përmes
komisioneve dhe grupeve të
miqësisë, si dhe për rolin e
kuvendeve në mbikëqyrjen e
zbatimit të marrëveshjeve
ndërmjet dy vendeve.
Sipas saj, qëllimi është që
bashkëpunimi ndërmjet dy
shteteve të sjellë përfitime
konkrete për qytetarët.

Haxhiu e ka falënderuar
homologun e saj për mbështetjen
që Maqedonia e Veriut i jep
Kosovës në organizatat
ndërkombëtare.
Po ashtu, gjatë takimit është
diskutuar për bashkërendimin e
përpjekjeve në forumet
parlamentare ndërkombëtare
dhe për rrugën evropiane të të dy
vendeve.
Haxhiu ka takuar edhe
kryeministrin e Maqedonisë së
Veriut, Hristijan Mickoski.
Ky i fundit ka njoftuar për
takimin. “Sot zhvillova një takim
me kryetaren e Kuvendit të
Republikës së Kosovës, Albulena
Haxhiu. Në takim biseduam për

avancimin e bashkëpunimit
bilateral dhe forcimin e
marrëdhënieve miqësore
ndërmjet dy vendeve. Besoj se
përmes dialogut të hapur,
respektit të ndërsjellë dhe
bashkëpunimit të shtuar rajonal,
mund të kontribuojmë për më
shumë stabilitet, zhvillim
ekonomik dhe integrim më të
shpejtë evropian të rajonit”, ka
shkruar në “Facebook” Mickoski
pas takimit.
Haxhiu ka takuar edhe
presidenten e Maqedonisë së
Veriut, Gordana Siljanovska-
Davkova, me të cilën ka zhvilluar
një bisedë të frytshme për
bashkëpunimin ndërmjet dy

republikave tona. “Biseduam për
marrëdhëniet e mira fqinjësore,
që mbështeten në respektin e
ndërsjellë. Lidhjet e gjalla dhe të
çmueshme ndërmjet qytetarëve
tanë janë pasuria më e madhe e
këtyre marrëdhënieve.
Diskutuam gjithashtu për
sigurinë në rajon dhe për rrugën
euroatlantike të dy vendeve.
Kosova e përkrah përparimin e
Maqedonisë së Veriut drejt
Bashkimit Evropian dhe e
vlerëson mbështetjen e saj për
integrimin e Kosovës në
strukturat evropiane dhe
euroatlantike”, ka shkruar Haxhiu
në rrjetet sociale.

HAXHIU TAKON KRERËT E MAQEDONISË 
SË VERIUT, DISKUTOHET PËR FORCIMIN 

E BASHKËPUNIMIT MES DY VENDEVE 

PRISHTINË, 27 TETOR - Makineritë e
rënda qëndrojnë të fikura në
disa pjesë të rrugës, ndërsa toka
e gërryer, dheu i rrëshqitur dhe
balta tregojnë se ka ende shumë
punë në ndërtimin e autostradës
Prishtinë-Gjilan-Dheu i Bardhë.
Ndërtimi i saj nisi në prill të vitit
2018, me premtimin se do të
përfundohej brenda 30 muajsh.
Por, sot pas tetë vitesh
autostrada prej 47.1 kilometrash
duket larg përfundimit.
Madje punimet nuk kanë
përfunduar ende as në
segmentin e parë prej 22.31
kilometrash nga Banulla e
Lipjanit deri në Bresalc të
Gjilanit.
Kur Radio Evropa e Lirë vizitoi
punimet e kësaj rruge, më 14
tetor, nuk u vërejt asnjë makineri
duke punuar.
Në terren punonin vetëm pak
punëtorë. Disa vendosnin
mbrojtëse anësore të rrugës në
njërin nga segmentet e

asfaltuara, dy të tjerë i lidhnin
gypat për kabllot elektrike,
ndërsa një punëtor largonte me
lopatë copa asfalti nga rruga.
Në tetë vjet, autostrada ka
mbetur e papërfunduar,
pavarësisht ndërrimit të gjashtë
qeverive me mandate të
ndryshme. Gabimet në
projektim, problemet me
shpronësimet dhe parregullsitë
në zbatimin e kontratave e kanë
shoqëruar ndërtimin, ndërsa
afatet janë shtyrë vazhdimisht
dhe kostoja e parashikuar është
më shumë se dyfishuar.

8 vjet pas, në cilën fazë
janë punimet?

Premtimi për përfundimin e
autostradës Prishtinë-Gjilan ka
kaluar nga një qeveri te tjetra,
duke u shoqëruar me afate të
reja për hapjen e saj.
Në nëntor të vitit 2021, kryetari i

Gjilanit, Alban Hyseni,
premtonte se autostrada do të
përfundonte brenda mandatit të
qeverisë Kurti II, e cila kishte
marrë detyrën në mars të atij
viti. Dy vjet më pas, në korrik të
2023, kryeministri Albin Kurti u
zotua se rruga do të hapej atë vit,
ndërsa disa muaj pas, në janar
2024, e përfshinte sërish mes
projekteve që do të përfundonin
atë vit.
Me gjithë zotimet, në dhjetor të
vitit 2025, ministri i atëhershëm
në detyrë i Infrastrukturës,
Hysen Durmishi në një takim
me kryetarin e Gjilanit, Alban
Hyseni, kishte njoftuar se kishin
shkëputur kontratat me
kompanitë për katër lote të
rrugës për shkak të zvarritjes së
punimeve. Lotet janë pjesët në
të cilat është ndarë segmenti
Banullë-Bresalc për ndërtim dhe
gjithsej janë tetë.
Durmishi dha një afat të ri. “Nga
data kur nënshkruhen kontratat

deri në datën e vitit të ardhshëm,
kjo rrugë do të jetë e lëshuar për
qarkullim”, kishte thënë
Durmishi.
10 muaj pas nga ajo deklaratë,
kontratat e reja me punëkryesit
ende nuk janë lidhur dhe në
katër prej tetë loteve të
autostradës nuk është duke u
punuar fare.
Përfundimi i punimeve nuk
varet vetëm nga lidhja e
kontratave të reja. Në katër lotet
ku ka ngecur puna, sipas
Ministrisë së Infrastrukturës,
fillimisht duhet të rishikohet
vetë projekti.
Zëvendësministri aktual i
Infrastrukturës në Qeverinë e
Kosovës, Zef Morina i tha Radios
Evropa e Lirë se lotet 1, 2, 3 dhe 8
janë drejt përfundimit .
Ndërkaq, brenda këtij viti
synojnë ta bëjnë riprojektimin
për lotet 4, 5, 6 dhe 7 dhe
rihapjen e tenderit për kryerjen
e punimeve. “Këto janë katër
lotet kryesore, të cilat janë
mbrapa me ecurinë e punimeve,
këto ne duhet t’i rishpallim - ta
bëjmë riprojektimin edhe ta
bëjmë rishpalljen e tenderit.”
Çfarë probleme pati projekti
fillestar dhe pse ato mbeten
pengesë edhe tetë vjet pas?
Vonesat në ndërtimin e
autostradës kanë nisur shumë
përpara shkëputjes së
kontratave në vitin 2025. Zyrtarë

aktualë e të mëparshëm të
Ministrisë së Infrastrukturës
përmendin një varg problemesh
që e kanë shoqëruar projektin
deri te shpronësimet e
pazgjidhura.
Sipas zëvendësministrit Morina,
projekti kishte gabime që në
dizajnim të tij krejt në fillim,
ndërsa gjatë ndërtimit ndër vite
pati rrëshqitje të dheut që
bllokuan pjesë të rrugës, duke
vonuar përfundimin e
autostradës.
Probleme të ngjashme përmend
edhe ish-ministri i këtij
dikasteri, Liburn Aliu.
“Problemet e përgjithshme, aq
sa e mbaj mend, kanë qenë edhe
çështja e dizajnit, edhe
probleme me shpronësim, edhe
probleme teknike që na kanë
dalë pastaj”, tha Aliu për Radion
Evropa e Lirë.
Sipas tij, në disa pjesë të rrugës
janë bërë korrigjime të projektit
për shkak të shembjeve.
Ai përmendi edhe ndikimin e
pandemisë COVID-19 dhe luftës
së Rusisë në Ukrainë në rritjen e
çmimeve të materialeve të
ndërtimit, duke theksuar se
kontratat ishin nënshkruar më
herët dhe bazoheshin në
çmimet e atëhershme.
Ndërkaq, procedurat për
shpronësimin e pronave
përgjatë trasesë së autostradës
ende nuk kanë përfunduar. Më

AUTOSTRADA PRISHTINË - GJILAN:
PROJEKTI QË KALOI NËPËR GJASHTË
QEVERI DHE ENDE S’U PËRFUNDUA

Në tetë vjet, autostrada Prishtinë - Gjilan ka mbetur e papërfunduar,
pavarësisht ndërrimit të gjashtë qeverive me mandate të ndryshme.
Gabimet në projektim, problemet me shpronësimet dhe parregullsitë në
zbatimin e kontratave e kanë shoqëruar ndërtimin, ndërsa afatet janë shtyrë
vazhdimisht dhe kostoja e parashikuar është më shumë se dyfishuar. Më 14
tetor, nuk u vërejt asnjë makineri duke punuar. Në terren punonin vetëm
pak punëtorë. Disa vendosnin mbrojtëse anësore të rrugës në njërin nga
segmentet e asfaltuara, dy të tjerë i lidhnin gypat për kabllot elektrike,
ndërsa një punëtor largonte me lopatë copa asfalti nga rruga

30 shtator 2026, Qeveria miratoi
kërkesën për shpronësimin e
disa pronave të paluajtshme në
segmentin Banullë–Bresalc, çka
tregon se çështjet pronësore
vazhdojnë të trajtohen tetë vjet
pas nisjes së punimeve.
Sipas Ministrisë së Mjedisit dhe
Planifikimit Hapësinor, procesi i
shpronësimit të pronave në këtë
segment është në fazën e
vlerësimit të pronave, para
miratimit të vendimit
përfundimtar nga Qeveria.

Dyfishimi i kostos dhe
pagesa për punë që nuk

u kryen

Kur nisi ndërtimi në vitin 2018,
autostrada ishte paraparë të
kushtonte rreth 88 milionë euro.
Tetë vjet më vonë, ajo ende nuk
ka përfunduar ndërsa vlera e
parashikuar e projektit është më
shumë se dyfishuar.
Sipas ligjit për ndarje buxhetore
për vitin 2026, vlera totale
parashikohet të shkojë në 183,7
milionë euro. Deri në fund të
vitit 2025, për projektin ishin
shpenzuar rreth 50.2 milionë.
Krahas vonesave, ndryshimeve
të afateve dhe rritjes së kostos,

pati probleme edhe me
menaxhimin e kontratave dhe
mbikëqyrjen e punimeve.
Ndër vite, auditorët kanë
identifikuar punë shtesë për
shkak të gabimeve në projektim,
ndryshime të kontratave pa
miratimet e nevojshme dhe
tejkalime të afateve. Në disa
raste, ministria ka paguar për
punë që nuk ishin përfunduar
fare.
Në vitin 2020, auditori gjeti se
gabimet në projekt kishin krijuar
nevojë për mbi 600 mijë euro
punë shtesë në lotin 3.
Ndërkohë, punë me vlerë mbi 64
mijë euro ishin kryer pa aneks-
kontratë ndërsa projekti nuk
ishte përfunduar brenda afatit,
që skadonte në gusht të atij viti.
Mangësitë në projektim sollën
punë shtesë edhe në lotin 4. Në
vitin 2021, për to u nënshkrua
një aneks-kontratë prej 867 mijë
733 eurosh për punë shtesë. Deri
në fund të atij viti, ishte realizuar
vetëm 68 për qind e vlerës së
kontratës.
Në vitin 2022, në lotin 1 u
ndryshuan pozicione të
kontratës në vlerë prej 114 mijë e
55 eurosh, pa miratim paraprak
dhe pa njoftuar ministrinë.
Ky lot nuk përfundoi as në vitin

2024, ndonëse kontrata e vitit
2018 parashihte afat prej 30
muajsh. Deri në fund të atij viti,
ishin realizuar punë në vlerë prej
16,4 milionë eurosh.
Në vitin 2025, auditori gjeti
pagesa edhe për punë të
papërfunduara: mbi 39 mijë
euro për 71 puseta që nuk ishin
kompletuar, pasi u mungonin
kapakët metalikë, si dhe mbi
katër mijë euro për 15 shtylla
ndriçimi që nuk ishin vendosur
në terren.
Problemet me menaxhimin e
kontratave dhe mbikëqyrjen e
punimeve nuk janë të veçanta
për këtë projekt. Albulena
Nrecaj nga organizata INPO, e
cila monitoron investimet
kapitale dhe procedurat e
prokurimit, thotë se këto janë
ndër arsyet që projektet publike
zvarriten ndër vite. “Njëra ndër
problemet kryesore është edhe
menaxhimi i kontratave. Nuk
kemi mbikëqyrje adekuate”,
thotë Nrecaj për Radion Evropa
e Lirë. Ajo shton se përgjegjësia
për projekte të tilla duhet të
kërkohet te institucionet që i

kanë nisur ato. “Përgjegjësinë
ishte dashur ta mbajë ajo
ministri e cila e ka sponsorizuar
atë projekt”, thotë Nrecaj, duke
vënë në pah edhe mungesën e
llogaridhënies për projektet që
trashëgohen nga një qeveri te
tjetra.
Sipas Ligjit për ndarjet
buxhetore, dhjetori i vitit 2028
është afati i parashikuar për
përfundimin e autostradës
Prishtinë - Gjilan. Nëse ky afat
respektohet, ndërtimi i saj do të
ketë zgjatur më shumë se dhjetë
vjet.
Por, kjo nuk është e vetmja rrugë
që pret përfundimin.
Ndërtimi i magjistrales Prishtinë
- Mitrovicë nisi në vitin 2009. Deri
në fund të vitit 2025, për të u
shpenzuan mbi 52 milionë euro,
por punimet ende nuk kanë
përfunduar plotësisht.
E papërfunduar mbetet edhe
rruga Prishtinë - Podujevë.
Punimet në të nisën në vitin 2016
dhe deri në fund të vitit të kaluar
u shpenzuan mbi 41 milionë
euro.
Vonesat në këto projekte rrugore

shoqërohen edhe me kritika ndaj
Qeverisë Kurti për nivelin e ulët të
realizimit të investimeve kapitale
- mjeteve të planifikuara për
rrugë, shkolla, spitale dhe
infrastrukturë tjetër publike.
Sipas Nrecajt, këto rrugë janë
ndër rastet më ilustrative të
dështimit të qeverive për t’i
realizuar projektet për shkak të
mangësive që në fazën e
planifikimit.
Ajo thotë se përgjegjësinë duhet
ta mbajë ministria që e ka
iniciuar projektin, por vlerëson se
llogaridhënia në menaxhimin e
financave publike është shumë e
ulët. “Kur një projekt është
iniciuar nga një qeveri dhe është
trashëguar nga një qeveri tjetër,
atëherë kemi këtë lojën që ne në
shoqërinë civile e quajmë ‘loja e
pingpongut’. Hidhet faji sa nga
një qeveri në tjetrën, nga një
dikaster në tjetrin”, tha Nrecaj.
Ndërkohë, sipas saj, projektet
mbeten të papërfunduara përtej
afateve të arsyeshme dhe
qytetarët privohen nga
shërbimet që ato do të duhej t’u
ofronin.

PEJË, 27 TETOR - Pasditen e së
martës, Arlinda Zekajt i është
dhënë lamtumira e fundit. Ajo
para dy ditësh u vra nga ish-
kunati i saj, që vazhdon të jetë
ende në arrati. 
Në ceremoninë e varrimit kanë
marrë pjesë shumë qytetarë. 
I pranishëm ka qenë edhe djali i
saj 12-vjeçar, që tashmë është
marrë nën përkujdesje të
shtetit.  Derisa, emocionet kanë
qenë të shumta të familjarëve të
saj, të cilët nën lot kanë
përcjellë atë për në banesën e
fundit.
Kryeministri i Kosovës, Albin
Kurti, ka bërë me dije të martën
se Ministria e Drejtësisë (MD)
dhe Ministria e Punëve të
Brendshme (MPB) kanë edhe
54 orë për ta dorëzuar raportin
për rastin e vrasjes së Arlinda
Zekajt. Ai ka paralajmëruar
masa në përputhje me ligjin
dhe rregulloret.
Kurti ka thënë se raporti duhet
të sqarojë dështimet e
mundshme në secilën hallkë të

zinxhirit institucional, por edhe
të trajtojë rastet e ngjashme,
duke theksuar se gratë që
përjetojnë dhunë vazhdojnë të
jenë të rrezikuara nga personat

që i kërcënojnë.
“54 orë nga ky moment i kanë
Ministria e Punëve të
Brendshme edhe Ministria e
Drejtësisë, dhe kjo është rezultat

që në seancën e mbrëmshme,
kur u votua me 67 vota rezoluta,
unë thashë që ata i kanë 72 orë.
Natyrisht që do të ketë edhe
masa në përputhje me ligjin e

me rregulloret. Ne do të bëjmë
gjithçka që mundemi, e dimë,
por tash shpejtësia është
kryesore”, ka thënë Kurti.
Tetë gra janë vrarë në Kosovë,
kryesisht nga partnerë e ish-
partnerë, deri më tani gjatë vitit
2026. Kjo i bie mesatarisht një
grua çdo pesë javë.
Vrasja e fundit, ajo e Arlinda
Zekajt në Vitomiricë të Pejës, më
25 tetor, ka rikthyer në diskutim
publik pyetjet për reagimin e
institucioneve ndaj dhunës në
familje dhe për efektivitetin e
mekanizmave të mbrojtjes.
Tri ditë para vrasjes, Zekaj ishte
ankuar te kryeprokurorja e Pejës
për mënyrën se si institucionet
po e trajtonin rastin e saj dhe
kishte paralajmëruar se jeta e saj
ishte në rrezik.
Arrita Rezniqi nga Instituti i
Kosovës për Drejtësi (IKD) thotë
se, kur një grua kërkon ndihmë
dhe paralajmëron se është e
rrezikuar, institucionet duhet të
reagojnë menjëherë dhe të
ndërmarrin masa konkrete.

ARLINDA ZEKAJT I JEPET LAMTUMIRA E
FUNDIT, LOT E MËRZI NË VARRIMIN E SAJ

PRISHTINË, 27 TETOR - Presidentja
e Republikës së Kosovës, Justina
Shiroka-Pula, priti në takim
ministrin e Administratës
Publike të Malit të Zi, Marash
Dukaj, i shoqëruar nga
ambasadori i Malit të Zi në
Kosovë, Bernard Çobaj.
Ministri Dukaj e uroi
presidenten Shiroka-Pula për
marrjen e detyrës dhe i dëshiroi
sukses përgjatë këtij mandati.

Presidentja Shiroka-Pula e
falënderoi ministrin Dukaj për
vizitën dhe urimet, duke
theksuar rëndësinë e
marrëdhënieve të mira dhe të
bashkëpunimit ndërmjet
Kosovës dhe Malit të Zi.
Gjatë takimit u vlerësua roli i
shqiptarëve në Mal të Zi dhe i
malazezëve në Kosovë si urë
lidhëse ndërmjet dy vendeve
dhe si kontribuues të

rëndësishëm në forcimin e
miqësisë, mirëkuptimit dhe
bashkëpunimit ndërmjet dy
popujve.
Presidentja Shiroka-Pula
theksoi se ruajtja dhe avancimi i
marrëdhënieve të mira me
Malin e Zi është në interes të të
dyja vendeve, ndërsa shprehu
gatishmërinë për të mbështetur
thellimin e bashkëpunimit në
fusha me interes të përbashkët.

Presidentja Shiroka-Pula pret ministrin malazez Marash Dukaj, diskutohet bashkëpunimi Kosovë - Mal i Zi

PRISHTINË, 27 TETOR - Importi i
energjisë elektrike i kushtoi
Kosovës 1.03 miliard euro nga
janari i vitit 2021 deri në shtator
të vitit 2026. Vetëm gjatë vitit 2025
u paguan 259 milionë euro,
ndërsa familjet përbëjnë 59.7 për
qind të konsumit të energjisë
elektrike.
Kosova ka shpenzuar 1.03 miliard
euro për importin e energjisë
elektrike në periudhën nga janari
i vitit 2021 deri në shtator të vitit
2026.
Të dhënat e publikuara nga Atlas
Institute, bazuar në të dhënat e
Doganës së Kosovës dhe
platformën Open Data Import,
tregojnë se blerja e energjisë
elektrike nga jashtë vendit ka
përbërë një shpenzim të madh
gjatë këtyre viteve.
Viti 2025 shënoi vlerën më të
lartë vjetore të pagesave për
energjinë elektrike të importuar
në periudhën e paraqitur, me
gjithsej 259 milionë euro. Në
vitin 2022, Kosova kishte paguar
218 milionë euro, ndërsa në vitin
2024 shpenzimet për importin e
energjisë elektrike kishin arritur
në 142 milionë euro.
Sipas grafikës së Atlas Institute,
në vitin 2021 Kosova pagoi 114

milionë euro për energjinë
elektrike të importuar, ndërsa në
vitin 2023 kjo shumë ishte 116
milionë euro. Për periudhën
janar-shtator 2026, pagesat
arritën në 182 milionë euro.
Të dhënat paraqesin edhe
ndryshimet në çmimin mesatar
të energjisë elektrike të
importuar.
Në vitin 2021, çmimi ishte 93
euro për megavat-orë (MWh),
ndërsa në vitin 2022 u rrit në 260
euro për MWh.
Në vitin 2023, çmimi mesatar ra
në 133 euro për MWh, për të
arritur në 138 euro në vitin 2024
dhe 136 euro në vitin 2025.
Gjatë periudhës janar-shtator
2026, çmimi i paraqitur në
grafikë ishte 112 euro për MWh.
Rritja e pagesave në vitin 2025
përkon me shtimin e sasisë së
energjisë elektrike të importuar
dhe rënien e prodhimit vendor.
Sipas të dhënave të publikuara
nga Atlas Institute, Kosova
importoi 1.965 GWh energji
elektrike gjatë vitit 2025, apo 42
për qind më shumë se në vitin
2024. Ndërkohë, prodhimi
vendor ishte 5.298 GWh, duke
shënuar rënie prej 12.6 për qind
krahasuar me një vit më parë.

Për vitin 2026, sasia e planifikuar
e importit paraqitet në 2.158
GWh. Deri në shtator, Kosova
kishte paguar 182 milionë euro
për energjinë elektrike të
importuar, ndërsa totali i
pagesave nga viti 2021 kishte
kaluar 1 miliard euro.
Përveç vlerës së importit, të
dhënat e Zyrës së Rregullatorit
për Energji (ZRRE), të paraqitura
në raportin vjetor për vitin 2025,
tregojnë se familjet janë
konsumatorët më të mëdhenj të
energjisë elektrike në Kosovë.
Sipas të dhënave për konsumin
sipas kategorive, familjet
përbëjnë 59.7 për qind të
konsumit të përgjithshëm të

energjisë elektrike. Bizneset zënë
20.8 për qind, ndërsa tregu i lirë
përbën 7.9 për qind dhe
industria 7.8 për qind. Kategoritë
e tjera përfshijnë veriun me 3 për
qind dhe ndriçimin publik me
0.8 për qind.
Grafika e ZRRE-së tregon
gjithashtu ndryshime sezonale
në konsumin e familjeve. Në
muajt e dimrit, konsumi arrin në
448 GWh në janar, ndërsa në
muajt e ngrohtë zbret në 193
GWh në qershor. Këto të dhëna
paraqesin një dallim prej 255
GWh ndërmjet dy muajve dhe
tregojnë se konsumi i familjeve
ndryshon ndjeshëm gjatë vitit.
Ndërkohë, të dhënat e Agjencisë

së Statistikave të Kosovës (ASK)
për gushtin e vitit 2026 tregojnë
se energjia elektrike bruto në
dispozicion ishte 544.61 GWh,
ose 8.46 për qind më shumë
krahasuar me gushtin e vitit
paraprak. Konsumi gjatë këtij
muaji arriti në 453.38 GWh, duke
shënuar rritje prej 17.95 për qind
krahasuar me gushtin e vitit
2025.
Importi i energjisë elektrike në
gusht 2026 ishte 400.82 GWh,
ndërsa eksporti arriti në 311.21
GWh. Në shifrën e eksportit,
sipas ASK-së, është përfshirë
edhe sasia e transmisionit.
Diferenca ndërmjet importit dhe
eksportit ishte 89.61 GWh në
favor të importit.
Në të njëjtin muaj, prodhimi
bruto i energjisë elektrike nga
hidrocentralet ishte 7.47 GWh,
duke u rritur për 33.24 për qind
krahasuar me gushtin e vitit
2025. Megjithatë, pjesëmarrja e
energjisë elektrike alternative në
konsumin e përgjithshëm ishte
7.42 për qind.
Prodhimi i thëngjillit gjatë
gushtit 2026 ishte 477.562 mijë
tonë, që paraqet rënie prej 3.65
për qind krahasuar me muajin e
njëjtë të vitit paraprak.

MBI 1 MILIARD EURO PAGOI KOSOVA PËR 
ENERGJINË E IMPORTUAR QË NGA VITI 2021

PRISHTINË, 27 TETOR - Gjykata
Supreme e Kosovës, në seancën e
kolegjit të mbajtur më 27 tetor, ka
nxjerrë aktvendim me të cilin e ka
hedhur si të palejuar ankesën e
Blerim Isufajt, Kryeprokuror i
Prokurorisë Speciale të
Republikës së Kosovës, të
paraqitur kundër vendimit të
Këshillit Prokurorial të Kosovës
(KPK), nr. 695/2026, të datës 2
tetor 2026, lidhur me largimin e
tij nga pozita udhëheqëse.
Në njoftim thuhet se pas
shqyrtimit të lejueshmërisë së
ankesës, në kuptim të nenit 15 të
Ligjit për Përgjegjësinë
Disiplinore të Gjyqtarëve dhe
Prokurorëve dhe në lidhje me
dispozitat përkatëse të Ligjit për
Konfliktet Administrative,
Gjykata Supreme ka konstatuar
se ankesa është e palejuar. “Gjatë
vlerësimit, Gjykata ka marrë
parasysh natyrën juridike të
vendimit të kontestuar, bazën
ligjore mbi të cilën është nxjerrë

dhe procedurën në kuadër të së
cilës është marrë, duke ardhur në
përfundimin se nuk janë
plotësuar kushtet ligjore për
shqyrtimin e ankesës nga Gjykata
Supreme në kuadër të
kompetencës së veçantë të

përcaktuar me nenin 15 të Ligjit
për Përgjegjësinë Disiplinore të
Gjyqtarëve dhe Prokurorëve.
Sipas vlerësimit të kolegjit të
Gjykatës Supreme, fakti që një
vendim i Këshillit sjell
ndërprerjen e ushtrimit të

funksionit ose pozitës
udhëheqëse të kryeprokurorit
nuk përcakton, në vetvete,
natyrën disiplinore të atij
vendimi. Që një vendim të
cilësohet si disiplinor, kërkohet
që, për nga përmbajtja dhe
procedura e zhvilluar, ai të ketë
për objekt konstatimin e
përgjegjësisë disiplinore dhe
përcaktimin e pasojave juridike
që rrjedhin nga kjo përgjegjësi, në
përputhje me dispozitat
përkatëse të Ligjit për
Përgjegjësinë Disiplinore të
Gjyqtarëve dhe Prokurorëve”,
thuhet në njoftim.
Tutje bëhet me dije se në rastin
konkret, Gjykata Supreme ka
vlerësuar se vendimi i KPK-së për
largimin e kryeprokurorit nga
pozita udhëheqëse është nxjerrë
në bazë të nenit 22, paragrafit 5, të
Ligjit për Këshillin Prokurorial të
Kosovës, pa u konstatuar
përgjegjësia disiplinore e
ankuesit. Për këtë arsye, vendimi i

kontestuar, për nga natyra e tij
juridike, përbën akt individual me
karakter administrativ dhe jo
vendim disiplinor në kuptim të
ligjit përkatës.
Rrjedhimisht, ligjshmëria e këtij
vendimi i nënshtrohet kontrollit
gjyqësor në procedurën e
konfliktit administrativ, para
gjykatës me kompetencë lëndore,
sipas legjislacionit në fuqi. Ky
vlerësim mbështetet në nenet 1, 4
dhe 10, paragrafi 2, të Ligjit për
Konfliktet Administrative, si dhe
në këshillën juridike të dhënë në
vetë vendimin e kontestuar.
Për këto arsye, duke qenë se nuk
ekziston bazë e mjaftueshme
ligjore për ushtrimin e
kompetencës së veçantë të
Gjykatës Supreme, të përcaktuar
me nenin 15 të Ligjit nr. 06/L-057
për Përgjegjësinë Disiplinore të
Gjyqtarëve dhe Prokurorëve,
kolegji i Gjykatës Supreme ka
vendosur që ankesën e ankuesit
ta hedhë si të palejuar.

GJYKATA SUPREME E HEDH SI ‘TË PALEJUAR’ ANKESËN E BLERIM
ISUFAJT PËR LARGIMIN NGA POZITA E KRYEPROKURORIT

PEJË, 27 TETOR - Dhjetëra qytetarë
kanë protestuar të martën para
Gjykatës në Pejë, duke kërkuar
përgjegjësi nga institucionet për
rastin e Arlinda Zekajt, vrasja e së
cilës ka tronditur gjithë Kosovën.

Me fotografinë e Arlindës në
duar, protestuesit kanë shprehur
indinjatën e tyre për rastin tragjik
dhe kanë kërkuar llogaridhënie
nga institucionet përgjegjëse.
Rasti ka nxitur reagime të

shumta, pasi Arlinda Zekaj, sipas
raportimeve, kishte
paralajmëruar se jeta e saj ishte
në rrezik.
Protestuesit kanë ngritur
shqetësime për veprimet e

institucioneve të sigurisë dhe të
drejtësisë, duke kërkuar që të
sqarohet përgjegjësia
institucionale dhe të merren
masa që raste të tilla të mos
përsëriten.

Protestohet para Gjykatës në Pejë për vrasjen e Arlinda Zekajt, kërkohet përgjegjësi institucionale

PRISHTINË, 27 TETOR - Kryeministri
i Republikës së Kosovës, Albin
Kurti, organizoi pritje për
përfaqësuesit shqiptarë nga
Presheva, Medvegja, Bujanoci
dhe Pazari i Ri, pas zgjedhjeve në
Serbi, në të cilat partitë shqiptare
të bashkuara në listën “Koalicioni
Shqiptar”, fituan dy mandate në
Kuvend.
Duke i uruar për rezultatin e
arritur, kryeministri Kurti u tha se
fitorja juaj është dyfish historike,
sepse keni realizuar një rekord të

ri, krahasuar me vitin 2020, por
edhe për shkak se jeni pjesë e një
ndryshimi të madh. “Nga 18 lista
që kanë garuar në zgjedhjet
parlamentare të Serbisë, vetëm
gjashtë kanë siguruar mandate,
pra 12 jo, veç një e treta e listave ka
mandate. Nga nëntë lista të
pakicave kombëtare, vetëm katër,
pra as gjysma e tyre kanë siguruar
mandate. Shqiptarët, janë pakica
e katërt për nga popullsia në Serbi,
por janë renditur të dytët për nga
votat dhe të parët për nga

mandatet, së bashku me
hungarezët, ndër listat e pakicave
kombëtare. Ndër listat
parlamentare, të katërtit për nga
votat dhe të tretët për nga
mandatet. Dy partitë më të mëdha
kanë së bashku 244 mandate.
Katër listat e pakicave, gjashtë. Dy
prej tyre janë të Koalicionit
Shqiptar”, tha kryeministri Kurti.
Kryeministri Kurti falënderoi
secilin prej drejtuesve politikë, që
vendosën të bashkohen,
kandidatët që morën përgjegjësi

dhe aktivistët, të cilët kanë punuar
pa u kursyer. “Bashkimi është mirë
për të përgjithshmen, por është
mirë edhe për secilin prej juve. E
ky bashkim nuk duhet të
përfundojë me datën 25 tetor, por
duhet ta kuptojmë që me 25 tetor,
ky bashkim, që është cilësi e re, e
ka një kapitull të ri tash, kapitull, i
cili duhet të vazhdojë me mbrojtje
të fuqishme të drejtave, me
kërkesën për barazi dhe në
përpjekjen për jetë dinjitoze në
vendlindje”, tha kryeministri

Kurti, duke theksuar se dy
mandatet janë arritje e
përbashkët, e mbi të gjitha, janë
edhe përgjegjësi e përbashkët.

Kurti uron shqiptarët për dy mandatet në Kuvendin e Serbisë: Bashkimi të vazhdojë

GLPS KËRKON ADRESIMIN E MANGËSIVE PARA VOTIMIT NË LEXIM TË
DYTË TË PROJEKTLIGJIT PËR BYRONË E KONFISKIMIT TË PASURISË 

Faton DËRMAKU

PRISHTINË, 27 TETOR - Grupi për
Studime Juridike dhe Politike
(GLPS) ka mbajtur  konferencën
për media, në të cilën janë
shpalosur qëndrimet lidhur me
procedurën parlamentare dhe
përmbajtjen e Projektligjit për
Byronë Shtetërore dhe
Verifikimin e Konfiskimin e
Pasurisë së Pajustifikueshme, i
cili pritet të votohet të enjten në
lexim të dytë nga Kuvendi i
Kosovës.
Përfaqësuesit e GLPS-së
theksuan se Projektligji aktual
nuk adresoi gjetjet e Gjykatës
Kushtetuese dhe komentet e
shoqërisë civile, duke lënë
mundësinë që Byroja të bëhet
mjet politik dhe të cenojë
sigurinë juridike të qytetarëve.
Në raport me procedurën mes
dy leximeve, GLPS shpreh
shqetësimin se Grupi Punues
nuk arriti që të shqyrtojë në
detaje përmbajtjen e

Projektligjit, amandamentet e
propozuara, rekomandimet dhe
analizat ligjore të organizatave të
shoqërisë. Për më tepër, mbajtja
e takimeve të grupit punues në
të njëjtin orar me grupe të tjera
punuese në projektligjet e
reformës në drejtësi dhe brenda
një kohe të shkurtër,
pamundësojë kontributin e
anëtarëve në shqyrtimin e
përmbajtjes së Projektligjit, duke
kaluar këtë procedurë si
formalitet.
Kurse, sa i përket përmbajtjes,
GLPS vlerëson se Projektligji
përmban të njëjtat dispozita për
të cilat Gjykata Kushtetuese me
Aktgjykimin KO46/23 në vitin
2023 e kishte shfuqizuar në
tërësi versionin fillestar të këtij
Projektligji, ndër to:  Pavarësisht
që Gjykata Kushtetuese e ka
konstatuar faktin se verifikimi
dhe konfiskimi i pasurisë së
zyrtarëve nuk mund të bëhet për
një periudhë më të gjatë se 10
vite, për shkak të pamundësisë
objektive të sigurimit të provave,

Projektligji aktual vazhdon të
përmbajë dispozitën që kësaj
procedure do t’i nënshtrohet
çdo pasuri dhe çdo person zyrtar
kurdo nga data 17 shkurt 2008;
Projektligji aktual nuk ka arritur
të sigurojë pavarësinë
funksionale të Byrosë, duke
rrezikuar që e njëjta të shërbejë
më shumë si mjet politik sesa si
mekanizëm për konfiskim civil.
Është shqetësues fakti se
dispozitat aktuale përcaktojnë
një shumicë të thjeshtë për
emërimin e Drejtorit dhe tre
anëtarëve të Byrosë, dhe se

kandidatët për këto pozita duhet
të plotësojnë një prag minimal
prej vetëm 5 vjetësh përvojë
pune; Projektligji aktual nuk
garanton sigurinë juridike të
subjekteve që potencialisht
mund të jenë subjekt i
verifikimit dhe konfiskimit të
pasurisë, duke lënë mundësinë
që Byroja në çdo fazë të tërhiqet
nga propozimi për konfiskim si
dhe duke mos specifikuar në
mënyrë të qartë se a do të mund
të iniciohet procedurë penale
nëse me provat e mbledhura në
procedurën e konfiskimit ka

indicie që e njëjta është fituar
përmes veprës penale;
Dispozitat aktuale nuk sigurojnë
barazi të palëve në procedurën e
konfiskimit civil, përkatësisht
ato përcaktojnë që subjekti të
merret në pyetje nga gjykata,
zyrtari i Byrosë dhe pala e tretë
në seancë lidhur me pasurinë që
është objekt shqyrtimi. Pra,
ndonëse fryma e zbatimit të
procedurës së konfiskimit civil
është tërësisht kontestimore,
këto dispozita përcaktojnë
elementet që e vënë në
pikëpyetje zhvillimin e një
procedure të paanshme. 
Marrë parasysh rëndësinë e
krijimit të Byrosë dhe
konstatimet e mësipërme mbi
dispozitat e Projektligjit, GLPS
kërkon nga Kuvendi i Kosovës që
të mos procedohet me votimin
në lexim të dytë pa u adresuar
çështjet që determinojnë zbatim
efikas, siguri juridike dhe
pavarësi të plotë të mekanizmit
për konfiskim civil të pasurisë së
pajustifikueshme.

“TRIUMFI DARDAN” DËSHMON RRITJEN E BASHKËPUNIMIT
NDËRKOMBËTAR TË FSK-SË

PRISHTINË, 27 TETOR - Qendra për
Studime Universitare (QSU) ka
përfunduar me sukses garën një
javore “Triumfi Dardan”, e cila
këtë vit shënoi pjesëmarrjen më
të madhe që nga
ndërkombëtarizimi i saj, me 40
oficerë kadetë, liderë të ardhshëm
ushtarakë nga shtetet anëtare të
NATO-s.
Një nga veçoritë e garës këtë vit
ishte përshkimi i 52 kilometrave
në terren tejet të vështirë, me
pajisje me peshë prej 35
kilogramësh, për 22 orë pa
ndërprerje. Gjatë patrullës,
kadetët realizuan pesë misione
ushtarake: reagimin në kontakt,
reagimin ndaj zjarrit indirekt,
reagimin ndaj sulmeve me dronë,

mësymjen dhe evakuimin e
viktimave. Këto sfida testuan
aftësitë udhëheqëse, ushtarake
dhe fizike, qëndrueshmërinë dhe
punën ekipore të pjesëmarrësve.
“Triumfi Dardan” përfaqëson një
nga aktivitetet më të rëndësishme

të ndërkombëtarizimit të QSU-së. 
Nën patronatin e Komandantit të
FSK-së, gjeneral Jashari, dhe nën
udhëheqjen e Komandantit të
QSU-së, Major Mimoza Budeci,
me angazhimin dhe
përkushtimin e stafit dhe

kadetëve, ky proces po shënon
rezultate konkrete:  Tre
marrëveshje ndërkombëtare të
arritura me akademi dhe
universitete të ndryshme në
SHBA;  Sigurimi i dhjetëra
bursave për pjesëmarrje në
aktivitete ndërkombëtare;
Përfaqësimi i QSU-së në aktivitete
të ndryshme ushtarake
ndërkombëtare jashtë vendit nga
73 kadetë;  90% e stafit të përfshirë
në programe dhe aktivitete
ndërkombëtare;  Publikimi dhe
prezantimi i punimeve në revista
dhe forume ushtarake e
shkencore të ndryshme;
Organizimi i dhjetëra aktiviteteve
ndërkombëtare, përmes të cilave
QSU ka mirëpritur 70 kadetë

oficer ndërkombëtarë;
Konfirmim i pjesëmarrjes në
dhjetëra aktivitet ndërkombëtarë
për vitin 2027, aktivitet këto që do
të mbahen në tre kontinente
(SHBA, Evropë dhe Azi).
QSU po dëshmon se është më
shumë se një institucion i
edukimit dhe përgatitjes
ushtarake. QSU është një
përfaqësuese e rëndësishme e
FSK-së në arenën ndërkombëtare
dhe një platformë për përgatitjen
e liderëve të ardhshëm ushtarakë,
të gatshëm për t’u përballur me
sfidat e së ardhmes dhe për të
dhënë kontribut të çmuar në
ruajtjen dhe promovimin e
paqes, sigurisë dhe stabilitetit në
vend, rajon dhe botë.

PRISHTINË, 27 TETOR - Bordi i Zyrës
së Rregullatorit për Energji
(ZRRE), ka mbajtur mbledhjen e
njëmbëdhjetë (XI) për këtë vit, në
të cilën shqyrtoi dhe miratoi disa
vendime lidhur me autorizimet,
licencat dhe aktivitetet në
sektorin e energjisë.
Në kuadër të kësaj seance, Bordi
miratoi kërkesat e subjekteve
juridike “ANIK ENERGY” sh.p.k.
për shtyrjen e afatit të autorizimit
edhe për gjashtë muaj dhe “EBE
ENERGY” sh.p.k. për shtyrjen e
afatit të autorizimit edhe për
dymbëdhjetë muaj.
Gjithashtu, ZRRE-ja miratoi
autorizimet për ndërtimin e

kapaciteteve të reja gjeneruese të
energjisë elektrike nga panelet
solare fotovoltaike për tri
kompani:
“VBS” sh.p.k., me kapacitet të
instaluar prej 8 MW, në
Komunën e Gjakovës;
“SOLARISS” sh.p.k., me
kapacitet prej 99 MW, në
Komunën e Pejës;
“Ariani Kompany” sh.p.k., me
kapacitet prej 1.2 MW, në
Komunën e Vushtrrisë.
Kapaciteti i përgjithshëm i këtyre
tri projekteve arrin në 108.2 MW.
Në të njëjtën seancë, Bordi
miratoi vazhdimin e licencës së
subjektit juridik “EDS

International KS” sh.p.k. për
aktivitetin e furnizimit me
energji elektrike, për periudhën
nga 23 tetori 2026 deri më 22
tetor 2031.
Po ashtu, ZRRE-ja miratoi
lëshimin e licencës për
Ndërmarrjen Hidroekonomike
“Ibër-Lepenc” sh.a., për
aktivitetin e prodhimit të
energjisë elektrike nga
Hidrocentrali i Ujmanit, me
kapacitet të instaluar prej 35 MW.
Licenca do të jetë e vlefshme nga
23 tetori 2026 deri më 16 tetor
2027.
Sipas ZRRE-së, përmes këtyre
vendimeve mbështetet zhvillimi

i kapaciteteve të reja të
prodhimit të energjisë nga
burimet e ripërtëritshme, si dhe
ushtrimi i aktiviteteve të
licencuara në sektorin e
energjisë, në përputhje me
kërkesat ligjore dhe rregullative.
Ndërkaq, duke pasur parasysh
numrin e konsiderueshëm të
çështjeve që kërkojnë shqyrtim
pas plotësimit të kuorumit të
Bordit, pikat e tjera të rendit të
ditës, përfshirë aplikacionet e
mbetura për licencim, do të
shqyrtohen në vazhdimin e
seancës së njëmbëdhjetë, i cili do
të mbahet në afatin më të
shkurtër të mundshëm.

ZRRE-ja ka bërë të ditur se
mbetet e përkushtuar ndaj
shqyrtimit profesional, të
kujdesshëm dhe transparent të
çdo çështjeje, në përputhje me
legjislacionin në fuqi, me qëllim
të mbrojtjes së konsumatorëve,
garantimit të sigurisë së
furnizimit dhe zhvillimit të
qëndrueshëm të sektorit të
energjisë.

ZRRE autorizon tri projekte solare me kapacitet prej 108.2 MW

PRISHTINË, 27 TETOR - Auditorja e
Përgjithshme, Vlora Spanca, ka
pritur në takim përfaqësuesin e
Programit të Kombeve të
Bashkuara për Zhvillim (UNDP)
në Kosovë, Nuno Queiros, i cili e
përgëzoi për rizgjedhjen në krye
të Zyrës Kombëtare të Auditimit
(ZKA), duke shprehur urimet për
vazhdimin e suksesshëm të

punës së saj në mandatin e ri.    
Spanca dhe Queiros diskutuan
për bashkëpunimin ndërmjet
ZKA-së dhe UNDP-së, si dhe për
mundësitë e avancimit të
mëtejmë të tij në fusha me interes
të përbashkët. 
Gjatë takimi u theksua rëndësinë
e vazhdimit të këtij bashkëpunimi
në mbështetje të ZKA-së në

përmbushjen e mandatit të saj
dhe në forcimin e llogaridhënies,
transparencës dhe qeverisjes së
mirë. 
Pjesë e takimit ishte edhe
zëvendësauditori i përgjithshëm,
Bezad Halilaj dhe drejtoresha e
Departamentit për Çështje
Juridike dhe Kundër
Mashtrimeve, Minire Begaj-Balaj.

ZKA dhe UNDP ritheksojnë vazhdimin e bashkëpunimit 

PRISHTINË, 27 TETOR - Banka për
Biznes (BPB), në bashkëpunim
me Bankën Evropiane për
Rindërtim dhe Zhvillim
(BERZH), ka organizuar një
aktivitet me temën “Vendimet,
sfidat dhe mësimet nga përvojat
reale të bizneseve”, ku u diskutua
për rëndësinë e financimit,
mbështetjen e ndërmarrjeve të
reja, transformimin digjital dhe
rritjen e konkurrueshmërisë së
bizneseve në Kosovë, raporton
Ekonomia Online.
Përfaqësuesit e të dy
institucioneve theksuan se
bizneset, përveç financimit,
kanë nevojë edhe për këshillim
profesional, trajnime, inovacion
dhe përgatitje për zgjerim në
tregjet ndërkombëtare.
Kryeshefja ekzekutive e Bankës
për Biznes, Mimoza Godanci-
Aliu, tha se roli i bankës nuk
kufizohet vetëm në dhënien e
kredive, por përfshin edhe
vlerësimin e ideve të biznesit
dhe orientimin e ndërmarrjeve
drejt investimeve të
qëndrueshme.
Ajo bëri të ditur se gjatë vitit
2025, BPB-ja ka shpërndarë 168
milionë euro kredi për biznese,
ndërsa deri në fund të shtatorit
të vitit 2026, kjo shumë ka arritur
në 143 milionë euro. “Banka në
këtë fazë ka dy role kyçe. E para,
të testojë validitetin e kësaj ideje
dhe, e dyta, të mbështesë idetë
që validohen. Është shumë e
rëndësishme të kuptohet ky fakt,
sepse në këtë fazë edhe një ‘jo’ e
bankës është mbështetje dhe
orientim për biznesin”, deklaroi
Godanci-Aliu.

Sipas saj, gjatë vitit 2025, BPB-ja
ka financuar më shumë se 3.000
biznese, ndërsa deri në fund të
shtatorit të këtij viti ka
mbështetur mbi 2.000 biznese
përmes kredive.
Ajo theksoi gjithashtu rëndësinë
e mbështetjes së ndërmarrjeve
në pronësi të të rinjve, duke
përmendur programin “Youth in
Business”, i cili u krijon mundësi
financimi bizneseve me ide të
mira, por që mund të mos kenë

kolateral, histori kreditore apo
përvojë të mjaftueshme. “25 për
qind e bizneseve që shërbehen
në BPB janë në pronësi të të
rinjve, ndërsa 16 për qind e
portofolit të BPB-së është në
pronësi të të rinjve. Jo të gjitha
kreditë që u jepen të rinjve
mbështeten nga programi
‘Youth in Business’, mirëpo ky
program ua hap derën atyre
bizneseve që kanë ide të mira,
por nuk kanë kolateral, histori

kreditore e ndoshta as përvojë”,
tha ajo.
Duke folur për rritjen e
bizneseve, Godanci-Aliu theksoi
se ndërtimi i një ndërmarrjeje
është vetëm hapi i parë, ndërsa
zgjerimi i saj kërkon investime të
vazhdueshme, procese moderne
të punës, prodhim efikas dhe
teknologji të përshtatshme.
Sipas saj, kreditimi nuk duhet të
shihet vetëm si dhënie e mjeteve
financiare, por edhe si një

mënyrë për të vlerësuar dhe
konfirmuar qëndrueshmërinë e
investimeve.
Ajo shtoi se partneriteti me
BERZH-in ka rëndësi të veçantë
edhe përmes programit “Go
Digital”, i cili mbështet
transformimin digjital të
bizneseve, investimet në
teknologji efikase dhe teknologji
të gjelbra.
Godanci-Aliu theksoi se bizneset
kosovare tashmë synojnë tregje
përtej atij vendor dhe duhet të
përgatiten për standardet më të
larta dhe kërkesat e klientëve në
tregjet rajonale dhe evropiane.
Në këtë drejtim, ajo përmendi
edhe Akademitë e Biznesit,
përmes të cilave ndërmarrjet
trajnohen për të përmbushur
standardet e nevojshme për të
konkurruar në tregjet evropiane
dhe për të rritur mundësitë e
përfitimit nga grantet. “Gjatë
këtij viti, Akademitë e Biznesit, të
organizuara në pesë qendra të
Kosovës, kanë mirëpritur më
shumë se 300 klientë biznese që
kanë përfituar nga këto trajnime.
Kjo shifër nuk përfshin
Prishtinën dhe Ferizajn, ku
aktivitetet janë planifikuar të
mbahen në muajt në vijim”,
deklaroi Godanci-Aliu.
Aktiviteti synoi të shërbejë si
hapësirë për shkëmbimin e
përvojave dhe diskutimin e
sfidave me të cilat përballen
ndërmarrjet, duke vënë në pah
rëndësinë e bashkëpunimit
ndërmjet institucioneve
financiare dhe bizneseve për
zhvillim të qëndrueshëm
ekonomik.

BPB DHE BERZH-i THEKSOJNË RËNDËSINË E FINANCIMIT 
DHE MBËSHTETJES PËR RRITJEN E BIZNESEVE NË KOSOVË

Ismet SYLEJMANI

Udhëheqësi i çeliktë Rexhep
Malaj është i atij brezi të
madh shqiptarësh që fatin e
vet e lidhën
pazgjidhshmërisht dhe
përgjithmonë me fatin e
popullit, Atdheut dhe Kombit!
Udhëheqësi Rexhep Malaj,
jetoi, veproi dhe u angazhua
me bindjen se pushtimi jugo-
serb dhe robëria shekullore
serbe nuk ishin fati që duhej
pranuar kokulur, por zgjedha
që duhej thyer dhe
shpartalluar njëherë e
përgjithmonë!
Udhëheqësi Rexhep Malaj
ishte mendje e vrullshme
organizatore, ishte vullnet i
hekurt dhe ndërgjegje e zgjuar
e popullit shqiptar të Kosovës
dhe Viseve shqiptare nën ish-
Jugosllavi, që kërkonte lirinë
dhe çlirimin nga thundra
pushtuese serbe!
Trajektorja e veprimtarisë
heroike atdhetare të
Udhëheqësit Rexhep Malaj
kishte nisur qysh nga Oda e
Kullës së Tij të lashtë
shqiptare, pastaj nga bankat e
shkollës te veprimtaria ilegale,
nga qelitë e burgjeve te përballja
me armë në dorë e deri te rënia
heroike titanike!
Kudo e në çdo rrethanë Ai ndoqi
të njëjtën rrugë, organizimin
shumëdimensional, qëndresën
e pathyeshme dhe luftën
titanike për çlirimin e Kosovës e
të Viseve shqiptare nën ish-
Jugosllavi!
I përjashtuar nga shkolla,
përndjekjet, arrestimet dhe vitet
e gjata të burgimit ia rënduan
jetën, por nuk ia ndryshuan
drejtimin dhe nuk ia
shpartalluan kursin atdhetar e
patriotik!
Sa më shumë që përpiqej
aparati shtypës ta dobësonte e
ta thyente, aq më fort Ai lidhej
me idealin e lirisë dhe me
shokët besnikë e të
pathyeshëm!
Për Udhëheqësin Rexhep
Malaj, besnikëria ndaj
shokëve të çështjes
kombëtare dhe mosdhënia e
emrave të tyre ishin
përgjegjësi të një rëndësie të
veçantë përpara gjithë lëvizjes
së luftës për liri!
Në hetuesi e në burgje, mbi
trupin e Tij u ushtruan dhuna
dhe terrori më çnjerëzor!
Sipas rrëfimeve të Tij në librin

me kujtime nga burgu, sy më
sy me bandën titiste, i
paarmatosur, por fitimtar me
drejtësinë në zemër, si dhe
sipas dëshmive të
bashkëvuajtësve, Ai përballoi
tortura të rënda, izolim, uri e
poshtërime të tmerrshme!
Por pushteti që kishte në dorë
zinxhirët e vdekjes së gjallë
nuk arriti t’ia nënshtronte
ndërgjegjen e famshme
kryengritëse!
Udhëheqësi Rexhep Malaj
është i njohur për faktin e
madh historik se nuk i dorëzoi
shokët!
Nuk e zbuloi teknikën e
shtypit ilegal!
Nuk e ndërroi idealin me
shpëtimin e vet!
Në trupin e Tij të gjakosur
mbrohej një botë e tërë! 
Te trupi i Tij i çeliktë
mishëroheshin besimi mes
b a s h k ë v e p r i m t a r ë v e ,
vazhdimësia e organizimit
dhe shpresa e një populli të
tërë të robëruar nga pushtimi
jugosllavo-serb!
Fjala e Tij e pathënë përpara
torturuesve ruante jetë, kurse
fjala e shtypur ilegalisht dhe e
shpërndarë në qytete të
ndryshme në Kosovë e Vise
hapte rrugë nëpër errësirën e
robërisë shekullore nën
pushtimin serb!
Kështu u bë çeliku i qëndresës
shqiptare, duke mbajtur mbi
vete dhembjen, që goditja të
mos mbërrinte te shokët dhe
te lufta! 
Që të mos ndërpritej zinxhiri i
veprimtarisë atdhetare
kombëtare shqiptare!
Udhëheqësi Rexhep Malaj e
kuptonte peshën e
organizimit dhe
domosdoshmërinë e
përgatitjes së luftës së
armatosur çlirimtare të
popullit shqiptar të Kosovës
dhe Viseve nën ish-Jugosllavi!
Angazhimi i Tij historik për
themelimin e Partisë së Luftës
së Kosovës dhe për
organizimin e luftës së
armatosur ishte shprehje e
thellë e bindjes së madhe se
populli shqiptar duhej të
përgatitej urgjentisht për ta
marrë në duart e veta fatin e
luftës për liri, çlirim e pavarësi
të Kosovës nga ish-
Jugosllavia, përkatësisht nga
Serbia pushtuese!
Në përballjen e fundit, në
Kodrën e Trimave, në janarin
e vitit 1984, Udhëheqësi i
madh dhe Heroi i Kombit
Rexhep Malaj, bashkë me
Heroin e Kombit Nuhi
Berisha, qëndruan duke
shkruar faqe të lavdishme me
armë në duar përballë forcave
pushtuese jugosllavo-serbe
dhe tradhtarëve!

Në Epopenë e Kodrës së
Trimave, në atë epope
legjendare, jeta dhe fjala e
Tyre u bënë të pandashme, u
bënë një dhe mbetën jehonë e
fuqishme! Udhëheqësi, Heroi
i Kombit Rexhep Malaj, e dha
mesazhin historik se tani e
tutje s’ka dorëzim, s’ka më
burgje, s’ka qeli për
udhëheqësit dhe drejtuesit e
mëdhenj! 
Kjo ishte kambanë alarmi për
çdo të organizuar, ishte vija e
kuqe për çdo organizatë
ilegale politike, patriotike e
atdhetare!
Udhëheqësi Rexhep Malaj ra
duke mbrojtur atë për të cilën
kishte jetuar në veprimtarinë
e Tij revolucionare, duke u
lënë brezave shembullin se
burgjet nuk do të mund të
mbusheshin më me të
burgosur dhe betimin që nuk
mund të vritej!
Në Epopenë e Kodrës së
Diellit, Heroi i Kombit Afrim
Zhitia dhe Heroi i Kombit
Fahri Fazliu e zbatuan në
praktikë formulën e famshme
të mosdorëzimit edhe në
kushte krejtësisht të
pabarabarta, kurse në
Epopenë Legjendare të
Jasharajve në Prekaz, me në
ballë Komandantin Legjendar

të UÇK-së Adem Jashari, kjo
formulë u mishërua plotësisht
dhe u bë rruga e vetme e
realizimit të lirisë, çlirimit dhe
pavarësisë së Kosovës nga
Serbia pushtuese!
Pas luftës dhe rënies heroike
të Komandantit të Partisë së
Luftës së Kosovës, Heroit të
Kombit Rexhep Malaj, brezave
të ardhshëm iu dorëzua
flamuri me formulën e
famshme të mosdorëzimit
dhe, nga njëri te tjetri, u bart
dorë më dorë flamuri i
mbijetesës, derisa lufta
çlirimtare e solli ditën e
shumëpritur të lirisë, çlirimit
e largimit të Serbisë nga
Kosova!
Simbolikisht, ishte fitore
biblike vendosja e Komandës
së Shtabit të Zonës Operative
të Karadakut të UÇK-së në
Shtëpinë heroinë të Heroit të
Kombit Rexhep Malaj pas
çlirimit dhe kishte kuptimin e
një kthimi historik, Ushtria
Çlirimtare e Kosovës hynte në
Vatrën ku ishte ushqyer palca
kurrizore e idealit të saj!
Pllaka e UÇK-së, e vendosur
në Shtëpinë e çelikut shqiptar,
dëshmon këtë lidhje mes
përpjekjes ilegale dhe luftës
së armatosur për liri!
Udhëheqësi Rexhep Malaj

meriton të njihet nga brezat
për mendimin, për
organizimin, për besnikërinë
dhe për sakrificën e Tij!
Dëshmitë e qëndresës së Tij
duhen ruajtur, duhen
studiuar e duhen përcjellë me
përgjegjësi nga brezi në brez!
Në Atdheun e lirë e të pavarur,
në Kosovën heroike, liria e
sotme merr kuptimin e plotë
kur e dimë çmimin me të cilin
është fituar, sa shumë është
luftuar e sa shumë gjak është
derdhur!
Udhëheqësi Rexhep Malaj ia
dha Atdheut rininë, ia dha
shëndetin, ia dha vitet e jetës
dhe, në fund, ia dha edhe
gjakun!
Udhëheqësi Rexhep Malaj
përballë burgut ruajti
dinjitetin, përballë torturës
ruajti shokët dhe përballë
vdekjes ruajti betimin, të cilit i
mbeti besnik sepse ishte çelik!
Prandaj kemi të drejtë ta
shprehim fuqishëm se
Udhëheqësi Rexhep Malaj
mbetet shqiptari i hekurt,
njeriu që e mbajti lirinë të
papërkulur brenda vetes,
derisa ajo të bëhej dhe
përfundimisht u bë e ardhmja
e popullit të Tij të
shumëvuajtur e patriot!

Prishtinë, 23 Tetor 2026!

REXHEP MALAJ, SHQIPTARI I HEKURT, 
FLAMURI QË NUK U PËRKUL

Nga Federico FUBINI

Këtë muaj, mbi një milion të rinj
kanë dalë në rrugë, kryesisht
studentë, në më shumë se
dhjetë vende evropiane. Këtë e
kanë bërë në Itali dhe Francë,
por edhe në Gjermani, Austri,
Spanjë, Greqi, Belgjikë,
Portugali, Shqipëri dhe Serbi.
Askush nuk mund të thotë se
vala e protestave është ngjitur
dhe përhapur në të gjitha këto
vende rastësisht, por as se ky
është një fenomen krejtësisht i
pazakontë.
Nuk është hera e parë, sigurisht,
që në një Evropë, e cila gjatë
dekadave të fundit ka parë
rënien e lindshmërisë dhe nuk
ka dashur t’i lërë brezit të ri
përgjegjësinë për të ardhmen,
shpërthejnë protesta të
ngjashme me ato të vitit 1968.
Dhe nuk është hera e parë që
këto dukuri shfaqen kështu: me
valë të njëpasnjëshme, që i
kapërcejnë kufijtë përmes
koordinimit digjital, të
paparashikueshme dhe
nëpërmjet të cilave është e
vështirë të dallosh forcën e
rendit nga ajo e kaosit.
Pesëmbëdhjetë vjet më parë,
Pranvera Arabe mbushi sheshet
në të gjithë Magrebin dhe
Lindjen e Mesme, duke nisur
nga një grup i vogël të rinjsh në
Facebook, në një qytet tunizian
të shkretëtirës. Sot, fenomene
epidemike të këtij lloji po

përsëriten në Evropë. Dhe, ashtu
si pesëmbëdhjetë vjet më parë,
mund të thuhet se askush nuk i
kontrollon vërtet: as ata që i
nxisin, as ata që do të donin t’i
shtypnin.
Megjithatë, krahasuar me
Pranverën Arabe, sot gjithçka
është ndryshe: këta të rinj
protestojnë brenda vendeve me
demokraci të konsoliduara
(Serbia deri tani përbën
përjashtim) dhe nuk synojnë
ndryshimin e sistemit politik
(përsëri, me përjashtim të
Serbisë). Gjithçka, ose pothuajse
gjithçka, është ndryshe edhe nga
vendet ku protestat po
shpërthejnë sot për sot. Në fund
të fundit, vala e dytë e
inflacionit, e shkaktuar nga
luftërat, ishte shkëndija që i
ndezi protestat.

Protestat dhe shkaqet

Por në Itali dhe Francë, thelbi i
kërkesave lidhet me ndarjen e
kostos së universiteteve, me
mundësinë e sigurimit të një
banese me çmime të
përballueshme në qytetet
studentore, me koston e jetesës,
me aksesin në kujdesin
shëndetësor. Në Spanjë,
Portugali apo Greqi, në qendër
të vëmendjes është më
drejtpërdrejt një krizë e
strehimit që godet veçanërisht të
rinjtë.
Në Gjermani, është e përhapur
frika nga rikthimi i shërbimit të

detyrueshëm ushtarak. Në
Beograd, qindra mijëra të rinj
serbë nuk e duronin më
presidentin Aleksandar Vuçiç
dhe aparatin e tij autokratik, i cili
prej kohësh ishte i hapur ndaj
ndikimeve të Rusisë dhe Kinës.
Edhe metodat, natyrisht, janë të
ndryshme: nga sulmet ndaj
vitrinave në Milano apo Paris, te
çarja e barrikadave nga policia
me automjete të blinduara në
Barcelonë, apo te njerëzit që i
vunë flakën kullës së bashkisë në
Limoges, sjellje të
papranueshme, që nuk duhen
ngatërruar me qindra mijëra
njerëz që rreshtohen në mënyrë
paqësore në Francë, Itali apo
Spanjë; apo me të rinjtë që në
Portugali ngrejnë çadra në
sheshin Praça do Rossio në
Lisbonë apo në Praça de João I
në Porto.
Megjithatë, një fill i përbashkët
mund të dallohet. Pas valës së
demonstratave të vitit 1968
qëndronte një brez kryesisht i
panjohur në demografinë e
kohës, i vendosur ta detyronte
brezin më të moshuar të ndante
me të frytet e rritjes ekonomike
dhe kulturore. Në këtë valë
protestash ndodh e kundërta. Në
rrugë ka një brez të ri, tashmë
pakicë prej kohësh për shkak të
rënies së lindshmërisë; pra, një
brez më pak i rëndësishëm për
një sistem politik dhe një
ekosistem biznesesh që
përpiqen të fitojnë numra aty ku
janë, mes të moshuarve me

shumë interesa, pra shumë vota,
dhe me një fuqi blerëse më të
lartë.
Dhe nëse brezi i vitit 1968
kërkonte të ndante frytet e rritjes
ekonomike, ky brez kërkon që
kostot e stanjacionit në Evropë të
mos shkarkohen të gjitha mbi
supet e tij: mbi ata që kanë
mbërritur të fundit.
Ai kërkon që sistemi i arsimit t’u
kthejë më shumë dinjitet të
rinjve, në një kohë kur
inteligjenca artificiale kërcënon
të zhdukë miliona vende pune
dhe vlerën e viteve të studimit.
Kërkon kontrata pune dinjitoze,
në një treg pune që, pjesërisht,
është copëtuar në dysh: nga
njëra anë, të mbrojturit
(përfshirë drejtuesit sindikalë),
dhe nga ana tjetër, punonjësit
me kontrata të pasigurta e me
mbrojtje të pamjaftueshme.
Kërkon që globalizimi i turizmit
masiv, në kërkim të qirave
afatshkurtra, të mos i dëbojë
banorët nga qytetet e tyre.
Kërkon një Evropë të
besueshme, që të mos mjaftohet
vetëm me nënshtrimin ndaj
politikave të fuqive si Kina në
industri, Shtetet e Bashkuara në
teknologji e energji dhe Rusia në
çështjet e luftës.
Kërkon që ndryshimet klimatike
të mos bëhen shkatërruesi i
ardhshëm i klasës së mesme, me
ajër të kondicionuar dhe lagje të
gjelbra, të projektuara për t’i bërë
të përballueshme valët e të
nxehtit gjithnjë e më shumë

vetëm për më të pasurit.
Kërkon, si gjithmonë në këto
raste, shumë gjëra. Ndoshta
tepër. Kërkon edhe gjëra për të
cilat ai vetë e ka bërë të vështirë
gjetjen e zgjidhjeve demokratike
në qytet: a është e mundur të
kërkosh një shtet për popullin
palestinez, por pa asnjë paqartësi
në qëndrimin ndaj Hamasit?
A është e mundur të mbrosh
demokracinë dhe ekonominë e
hapur, pa hedhur poshtë
përparimin shekullor civil të
Perëndimit?
Dhe përse një pjesë kaq e madhe
e antifashizmit italian të së
majtës, kur ndodhet përballë
alternativës, mban anën e atij që
është vetë mishërimi i fashizmit
në këtë shekull, Vladimir Putinit?
Megjithatë, për të gjitha këto
mundësi – pothuajse një siguri –
që fëmijët dhe nipërit e
manovrave të Moskës të
kërkojnë edhe një herë një shans
për të nxitur dhe për të përfituar
nga kaosi, mund të thuhet se kjo
është shumë reduktuese nëse
disa slogane të dëgjuara nëpër
protesta merren si argument për
të mos i dëgjuar miliona të rinjtë
në sheshet e Evropës, duke i
trajtuar thjesht si një problem të
rendit publik që duhet
menaxhuar me ndalime,
ujëhedhëse dhe dekrete sigurie.
Nuk është kështu. Ata janë, në
çuditshmërinë dhe larminë e
tyre, njerëz të zakonshëm. Dhe
kërkojnë që të merren seriozisht.
/ La Repubblica – Bota.al

PROTESTAT: PSE TË RINJTË 
PO DALIN NË SHESHE 

Protestat – Një Evropë e paaftë për t’i dëgjuar po përgatit krizën e vet. 
E gjithë barra e së ardhmes nuk mund të bjerë mbi supet e të rinjve

Prishtinë, 27 tetor - Shoqata e
Trajnerëve të Futbollit e
Republikës së Kosovës, në
bashkëpunim me Federatën e
Futbollit të Kosovës (FFK), ka
organizuar në selinë e FFK-së në
Prishtinë një seminar njëditor
për trajnerët e futbollit, me fokus

avancimin e njohurive,
zhvillimin profesional dhe
shkëmbimin e përvojave në
fushën e taktikës së lojës.
Seminari është udhëhequr nga
eksperti i futbollit, prof. Astrit
Maçi, me asistent Sylejman
Memën. Ata kanë trajtuar temën

“Taktika – faza e mbrojtjes”, duke
ofruar njohuri teorike dhe
praktike mbi organizimin
defensiv, parimet taktike dhe
zbatimin e tyre në futbollin
modern. Programi është
zhvilluar në dy pjesë, teorike dhe
praktike, duke u mundësuar

trajnerëve pjesëmarrës që të
thellojnë njohuritë e tyre dhe të
diskutojnë për situata konkrete të
lojës. Në seminar kanë marrë
pjesë trajnerë nga Albi Mall
Superliga e Kosovës, Raiffeisen
Liga e Parë dhe kategori të tjera të
futbollit vendor.

Trajnerët e futbollit mbajnë seminar për fazën e mbrojtjes

KOSOVA U15 E MBYLL FAZËN E PARË 
NË BAKU ME TRI FITORE

BAKU, 27 TETOR - Kombëtarja e
Kosovës U15 e ka përmbyllur
fazën e parë të turneut FIFA
U15 World Cup & Festival në
Baku të Azerbajxhanit me tri
fitore dhe dy humbje.
Përzgjedhësi Ilir Nallbani është
shprehur i kënaqur me
paraqitjet dhe angazhimin e
futbollistëve të rinj.
“Dardanët” e rinj kanë shënuar
fitore ndaj Afrikës së Jugut,
Maldiveve dhe Anguilës, ndërsa
janë mposhtur nga Estonia dhe
Franca.
Pavarësisht konkurrencës së
fortë, futbollistët e Kosovës
kanë treguar paraqitje të mira
dhe kanë fituar përvojë të
rëndësishme në këtë ngjarje
ndërkombëtare, të cilën FIFA e
ka organizuar për herë të parë

për grupmoshën U15.
Përzgjedhësi Ilir Nallbani e ka
vlerësuar angazhimin e
lojtarëve gjatë ndeshjeve, duke
theksuar se ekipi ka pasur
mundësi të arrijë rezultate edhe
më të mira. “Jam i kënaqur me
paraqitjen dhe angazhimin e të
gjithë futbollistëve. Që në
ndeshjen e parë ndaj Estonisë,
djemtë treguan performancë
shumë të mirë dhe, me pak më
shumë fat, mund ta kishim
fituar atë takim. Edhe ndaj
Francës, ndonëse pësuam dy
gola, kemi pasur paraqitje të
mirë”, ka thënë Nallbani.
Ai ka theksuar se pjesëmarrja
në këtë turne përbën një
mundësi të veçantë për
zhvillimin e futbollistëve të rinj,
të cilët po përballen me një

format të ri garash dhe me
ndeshje të shpeshta. “Për
djemtë kjo është një përvojë
shumë e mirë. Është hera e parë

që organizohet një kampionat
botëror i tillë për këtë
grupmoshë dhe po
mundohemi ta shfrytëzojmë

maksimalisht çdo ditë të
qëndrimit në Baku. Futbollistët
janë përshtatur mirë dhe po
tregojnë angazhim të madh”, ka
shtuar përzgjedhësi i Kosovës
U15.
Nallbani ka bërë të ditur se, pas
përfundimit të fazës së parë,
Kosova do t’i mësojë
kundërshtarët e radhës përmes
shortit. Në ditët në vijim,
Dardanët e rinj i presin edhe
pesë ndeshje të tjera, deri të
premten, kur do të përcaktohen
fituesit e grupeve.
Synimi i Kosovës U15 është që
ta shfrytëzojë këtë mundësi për
të fituar sa më shumë përvojë
dhe për të arritur një klasifikim
sa më të mirë në këtë festival
botëror të futbollit për
grupmoshën U15.

HARRY KANE SHKRUAN HISTORINË, TOPI I ARTË 
KTHEHET NË ANGLI PAS 25 VJETËSH

LONDËR, 27 TETOR - Sulmuesi i
Bayern Munichut dhe kapiteni i
Anglisë, Harry Kane, ka fituar
“Topin e Artë” për vitin 2026,
duke u bërë futbollisti i parë
anglez që e fiton këtë çmim që
nga Michael Owen, në vitin
2001. Ceremonia e 70-të e
“Topit të Artë” është mbajtur në
teatrin “London Palladium” në
Londër, për herë të parë jashtë
Parisit. Organizimi në
kryeqytetin britanik ka shënuar
edhe 70-vjetorin e çmimit, i cili
për herë të parë iu nda anglezit
Stanley Matthews, në vitin
1956.
Kane ka përfunduar para Kylian
Mbappes së Real Madridit dhe
Lamine Yamalit të Barcelonës.
Sulmuesi anglez ka realizuar 73
gola në 65 paraqitje për klubin
dhe përfaqësuesen gjatë sezonit
2025/26, përfshirë 61 gola me
Bayernin dhe 12 me Anglinë. Ai
ka ndihmuar klubin gjerman të
fitojë trofe të rëndësishëm
vendorë. 
Pas pranimit të çmimit, Kane ka
falënderuar bashkëlojtarët,
trajnerët, familjen dhe të gjithë
ata që e kanë mbështetur gjatë
karrierës. Ai ka theksuar se
rruga drejt suksesit nuk ka qenë
e lehtë, duke përmendur

vështirësitë e fillimit të karrierës
dhe rëndësinë e këmbënguljes.

Fituesit e çmimeve të
tjera

Në kategorinë e femrave, Topin
e Artë e ka fituar spanjollja
Alexia Putellas, e cila e ka marrë
këtë çmim për herë të tretë në
karrierë. Ajo ka triumfuar pas
një sezoni të suksesshëm,
ndërsa më parë e kishte fituar
çmimin edhe në vitet 2021 dhe
2022. 

Çmimin për talentin e ri më të

mirë te meshkujt e ka fituar
Lamine Yamal i Barcelonës, për
të tretin vit radhazi. Te femrat,
ky çmim i është ndarë
bashkëlojtares së tij, Vicky
Lopez.
Portieri më i mirë te meshkujt
është shpallur Unai Simon i
Athletic Clubit, ndërsa te femrat
çmimi i është ndarë Cata Coll të
Barcelonës.
Çmimin për trajnerin më të
mirë në kategorinë e meshkujve
e ka fituar përzgjedhësi i
Spanjës, Luis de la Fuente,
ndërsa te femrat është
shpërblyer Pere Romeu i
Barcelonës.
Paris Saint-Germain (PSG)
është shpallur klubi më i mirë

në kategorinë e meshkujve,
kurse Barcelona e ka fituar
çmimin për klubin më të mirë
te femrat.
Kane ka fituar edhe çmimin për
sulmuesin më të mirë të vitit,
ndërsa te femrat ky çmim i
është ndarë Charlyn Corralit të
Pachucas. Çmimi Socrates, që
vlerëson angazhimin
humanitar dhe nismat
shoqërore, i është ndarë
futbollistit të Arsenalit, Bukayo
Saka.

Një mbrëmje 
e rëndësishme për 

futbollin anglez

Fitorja e Kane shënon rikthimin
e Topit të Artë te një futbollist
anglez pas 25 vjetësh. Para tij,
Michael Owen kishte qenë
anglezi i fundit që e fitoi këtë
çmim, në vitin 2001.
Ceremonia e këtij viti është
dominuar edhe nga futbolli
spanjoll, me disa çmime që
kanë shkuar te lojtarë, trajnerë
dhe klube nga Spanja.
Barcelona ka qenë ndër klubet
më të shpërblyera të mbrëmjes,
veçanërisht në kategoritë e
futbollit të femrave. 

FITUESIT E ÇMIMEVE NË CEREMONINË E TOPIT TË ARTË 2026
Topi i Artë për meshkuj: Harry Kane (Bayern Munich, Angli)
Topi i Artë për femra: Alexia Putellas (Barcelona / London City Lionesses, Spanjë)
Talenti i ri i vitit për meshkuj: Lamine Yamal (Barcelona, Spanjë)
Talenti i ri i vitit për femra: Vicky López (Barcelona, Spanjë)
Portieri i vitit për meshkuj: Unai Simón (Athletic Club, Spanjë)
Portierja e vitit për femra: Cata Coll (Barcelona, Spanjë)
Trajneri i vitit për meshkuj: Luis de la Fuente (Kombëtarja e Spanjës)
Trajneri i vitit për femra: Pere Romeu (Barcelona)
Klubi i vitit për meshkuj: Paris Saint-Germain (Francë)
Klubi i vitit për femra: Barcelona (Spanjë)
Sulmuesi i vitit për meshkuj: Harry Kane (Bayern Munich)
Sulmuesja e vitit për femra: Charlyn Corral (Pachuca, Meksikë)
Çmimi Socrates: Bukayo Saka (Arsenal, Angli), për angazhimin humanitar dhe shoqëror.

Zvogëlim i kapitalit nga firma
EUROFAMIS Sh.A

Firma “EUROFAMIS” Sh.A, me
numër UNIK IDENTIFIKUES, NUI:
811306431, me seli në Shirokë,
Suharekë, bën zvogëlimin e kapitalit
nga vlera 910.000,00 euro në vlerën
10.000,00 euro.

- Milazim Dana shpall te pavlefshme 4
dëftesat dhe diplomën QK “11 Marsi “
Prizren.

- Shaban Kryeziu shpall te pavlefshme
diplomën QK “11 Marsi” Prizren.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11 Marsi
“ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlefshme
diplomën e gjimnazit “Hajdar Dushi”
Gjakovë. 

- Elidon Pylla B.I. shpall të pavlefshme cer-
tifikatën e TVSH-së,  me nr. 33049408.

- Elidon Pylla B.I. shpall të pavlefshme cer-
tifikatën e biznesit me nr. 811149542 të
lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi” Gjakovë.

- Sebastjan Prenka shpall të pavlefshme
dëftesën e plotë shf.f.m.u “Ahmet
Rrustemi” Bec Gjakovë  nga kl. 1-5 dhe
6-9.

>> SHPALLJE TË VOGLA <<

